
დაავადებათა კონტროლისა და საზოგადოებრივი ჯანმრთელობის ეროვნულ ცენტრს პარტნიორული ურტიერთობა აკავშირებს იტალიის ჯანმრთელობის ნაციონალურ  ინსტიტუტთან (Istituto Superiore di Sanità) რომელიც წარმოადგენს იტალიის ჯანმრთელობის დაცვის ეროვნული სამსახურის ძირითად შემადგენელ ნაწილს და  საზოგადოებრივი ჯანმრთელობისა და ბიოსამედიცინო სფეროში იტალიის მთავარ სამეცნიერო-კვლევით ინსტიტუტს. 

2018 წლის 16 ივლისს, იტალიის პრეზიდენტის საქართველოში ოფიციალური ვიზიტის ფარგლებში დაავადებათა კონტროლისა და საზოგადოებრივი ჯანმრთელობის ეროვნულ ცენტრსა და იტალიის ჯანმრთელობის ნაციონალურ ინსტიტუტს შორის ხელი მოეწერა ურთიერთთანამშრომლობის მემორანდუმს, რომელიც წარმატებით ხორციელდება და მიზნად ისახავს საზოგადოებრივი ჯანმრთელობისა და დაავადებათა კონტროლის მიმართულებით ინფორმაციისა და წარმატებული გამოცდილების გაცვლას მხარეებს შორის, ურთიერთსასარგებლო და განვითრებაზე ორიენტირებული პარტნიორული პროექტების დაგეგმვასა და განხორციელებას და სხვა ურთიერთთანამშრომლობის საკითხებს.

2017-2019 წლებში იტალიის ჯანმრთელობის ნაციონალური ინსტიტუტი წარმოადგენდა საქართველოში გარემოს ჯანმრთელობის საკითხებზე ევროკავშირის მხარდაჭერით მიმდინარე დაძმობილების (Twinning) პროექტის - „გარემოს ჯანმრთელობის სისტემის შესაძლებლობების გაძლიერება საქართველოში“ - ევროკავშირის მხრიდან შერჩეული კონსორციუმის ერთ-ერთ ძირითად განმახორციელებელ ორგანიზაციას. პროექტის ფარგლებში,  იტალიელი ექსპერტებისა და კონსორციუმში ჩართული სხვა ორგანიზაციების ექსპერტების მონაწილეობით გადაიხედა გარემოს ჯანმრთელობის მიმართულებით საქართველოს სამართლებრივი ბაზა, შემუშავდა გარემოს ჯანმრთელობის ეროვნული სამოქმედო გეგმის პროექტი და სხვა მარეგულირებელი აქტების პროექტები, მოხდა ადამიანური რესურსების გადამზადება. იტალიის ჯანმრთელობის ნაციონალური ინსტიტუტის ტექნიკური და ფინანსური მხარდაჭერით წარმატებით განხორციელდა საქართველოში ბავშვების სისხლში ტყვიის კვლევის ლაბორატორიული კომპონენტი. 

2019 წლის 18 დეკემბერს ცენტრალური ევროპული ინიციატივის ფარგლებში, რომლის პრეზიდენტ ქვეყანას 2019 წლის განმავლობაში იტალია წარმოადგენს, ქ. რომში იტალიის ჯანმრთელობის ნაციონალური ინსტიტუტის ორგანიზებით და სამხრეთ-აღმოსავლეთ ევროპის ჯანმრთელობის ქსელთან (SEEHN) თანამშრომლობით ჩატარდა ცენტრალური და აღმოსავლეთ ევროპის საზოგადოებრივი ჯანმრთელობის ალიანსის (PHACEE) სამიტი, რომელზეც რომელზეც მიწვეული გახლდათ დაავადებათა კონტროლისა და საზოგადოებრივი ჯანმრთელობის ეროვნულ ცენტრის გენერალური დირექტორი.

სამიტი მიზნად ისახავდა ცენტრალური, აღმოსავლეთ ევროპისა და სამხრეთ-აღმოსავლეთ ევროპის ქვეყნებს შორის საზოგადოებრივი ჯანმრთელობის სფეროში თანამშრომლობის გაძლიერებას, ძალისხმევის მიმართვას, ხელშეწყობასა და ადვოკატირებას, რათა უწრუნველყოფილ იქნას ჯანმრთელობის უსაფრთხოება ევროპის რეგიონში და გლობალურად, ტერიტორიული დაყოფისა და ყველა სახის დისკრიმინაციის მიუხედავად, ასევე - ჯანმრთელობის რისკებზე ეფექტური რეაგირების ხელშეწყობასა და 2030 მდგრადი განვითარების მიზნების მიღწევისთვის ქვეყნების სამიტის მუშაობაში მონაწილეობა ევროპის რეგიონის 20 ქვეყნის 50-ზე მეტი დელეგატმა მიიღო.

სამიტის ფარგლებში გაიმართა ორმხრივი შეხვედრები იტალიის ჯანმრთელობის ნაციონალური ინსტიტუტის ხელმძღვანელობასთან, რომლის დროს დაისახა მომავალი თანამშრომლობის მიმართულებები, მათ შორის, განხილულ იქნა თანამშრომლობის განვითარება ანტიმიკრობული რეზისტენტობისა და ინფექციური კონტროლის საკითხებზე, ასევე განხილულ იქნა დიაბეტისა და იშვიათი დაავადებების რეგისტრის შექმნის, ტელემედიცინის განვითარებისა და სხვა საკითხებზე თანამშრომლობის პერსპექტივები. იტალიის დიაბეტის რეგისტრის, როგორც მსოფლიოში ერთ-ერთი საუკეთესო დიაბეტის რეგისტრის ფუნქციონირების შესახებ გამოცდილების გაზიარების შედეგად  უკვე მიმდინარეობს სამუშაოები საქართველოში დიაბეტის ეროვნული რეგისტრის ჩამოყალიბების კუთხით. 

იტალიის ჯანმრთელობის ნაციონალური ინსტიტუტის ხელმძღვანელობამ გამოთქვა ამ საკითხების უფრო დეტალურად განხილვისა და 2020 წლის გაზაფხულზე საქართველოში ვიზიტის სურვილი.

